
Fakultet for helse- og sosialvitskap 	                                                                                                   01.08.26
Retningslinje for masteroppgåva ved FHS 
Retningslinja gjeld for studentar som startar arbeidet med masteroppgåva frå august 2026. Emneplanen for det enkelte masteroppgåveemnet er overordna denne retningslinja. 
Masteroppgåva kan vere eit individuelt arbeid eller eit samarbeidsprosjekt mellom to studentar. 

1 Mål med masteroppgåva
Masteroppgåva er eit sjølvstendig vitskapeleg arbeid, der studenten synleggjer innsikt i aktuell forsking og relevant teori og metode som har betyding for problemstillinga i oppgåva. Arbeidet med masteroppgåva skal kvalifisere studenten for forskings- og utviklingsarbeid. 
Oppgåva skal reflektere læringsutbytta slik dei kjem fram i den enkelte utdanninga sitt studieprogram i samsvar med Nasjonalt kvalifikasjonsrammeverk for livslang læring. Gjennom arbeidet med masteroppgåva skal studenten gjennomføre ei sjølvstendig, avgrensa oppgåve som primært er ei fordjuping og spesialisering innan eige fagfelt og emne for den aktuelle masterutdanning. 
Masteroppgåva skal følje vitskaplege prinsipp og syne forståing, refleksjon og modning. 

 2  Rettleiing 
Oppnemning av rettleiar 
Assisterande instituttleiar ved masterutdanninga har ansvar for at rettleiar blir tildelt. 
Rettleiar skal som hovudregel vere frå HVL og ha førstestillingskompetanse, men studenten kan også ha rettleiar frå eksterne miljø. Dersom studenten har fleire rettleiarar, må det gå fram av rettleiingsavtalen for masteroppgåva kven som er hovudrettleiar. Student(ane) har ansvar for at prosjektet er i tråd med reglane i Forskrift om studium og eksamen ved HVL. Avtale om rettleiing blir formalisert i ei rettleiingsavtale som studenten fyller ut etter rettleiing på tema, problemstilling og metode. Dette bør gjerast så tidleg som mogleg etter forventa oppstart på masteroppgåva. Studenten, rettleiaren og eventuelle medrettleiarar skal signere avtala.
Masterportalen bør nyttast for at studentar kan orientere seg i og melde interesse for ferdige prosjektskisser, levere eiga prosjektskisse, få tildelt rettleiar og signere 

rettleiingskontrakt. Det er også mogeleg for student å ynskje rettleiar. Sjå Masterportalen for meir informasjon. Rettleiarar kan sjå Masterportalen på Vestibylen for utfyllande informasjon. 
Rettleiinga sitt innhald og omfang 
Rettleiinga skal omfatte faglege, vitskapelege og praktiske sider ved gjennomføring av masteroppgåva. Retningsgjevande timar til studentrettleiing per oppgåve:

• 10 timar for ei oppgåve på 30 studiepoeng 
• 13 timar for ei oppgåve på 40 studiepoeng 
• 15 timar for ei oppgåve på 45 studiepoeng 
Fem av rettleiingstimane er obligatoriske og må vere gjennomført før innlevering av masteroppgåva. Studentar som har forlenga arbeid med masteroppgåva grunna trekk frå eksamen eller gyldig fråvær, får som hovudregel ikkje ekstra rettleiing utover det fastsette talet rettleiingstimar.
Rettleiing kan bli gitt både individuelt, i grupper og i form av seminar. For meir detaljar, sjå emneplan for den enkelte utdanning.
Rettleiing er eit felles ansvar mellom rettleiar og masterstudenten. Studenten har ansvar for progresjon, form og innhald i oppgåva og sender rettleiingsgrunnlag/dokument med konkrete spørsmål i god tid før rettleiing.
Rettleiar skal ikkje vere medforfattar av masteroppgåva. Masteroppgåva er studenten si oppgåve. Dersom masterarbeidet skal publiserast i eit vitskapeleg tidsskrift, skal det avtalast særskilt kva rolle rettleiar skal ha i samband med publiseringa. 

For meir informasjon sjå: Etiske retningslinjer for rettleiing ved Høgskulen på Vestlandet.

3 Forskingsetikk 
Alle undersøkingar som tar i bruk personopplysningar eller helseopplysningar er meldepliktige og krev godkjenning, enten frå Sikt, lokalt personvernombod eller frå regionale komitear for medisinsk og helsefagleg forskingsetikk. Studenten må orientere seg om søknadsfristar og ta ansvar for å sjå til at prosjektet blir planlagt med omsyn til fristane. Studenten skal vere kjent med HVL sine Retningslinjer for behandling av personopplysningar og helseforskingsdata og Rettleiing om personvern i studentoppgåver.


Rettleiaren har ansvar for at prosjektet følgjer den forskingsetiske standarden. Vidare skal rettleiaren kvalitetssikre søknadar eller meldeskjema før desse blir send inn til aktuelle godkjenningsinstansar. Det kjem fram av Sikt sine nettsider om prosjektet er omfatta av meldeplikt. 
Studentar på masternivå kan delta i større forskingsprosjekt saman med forskar ved andre utdannings- eller forskingsinstitusjonar. I slike tilfelle må studenten sette seg inn i aktuelle føringar og rettleiaren må sikre at forskingsprosjektet er forsvarleg klarert, og at dei nødvendige godkjenningar er innhenta. Ved forskingssamarbeid er det rettleiaren som inngår kontrakt med andre institusjonar, ikkje studenten. 
For meir informasjon, sjå Forskningsetikk og personvern. 
KI-assistert skriving
All bruk av KI skal gjerast greie for i tråd med HVL sine retningslinjer for KI i utdanning og Kl kompasset ved HVL-slike brukar du generativ KI i læring og vurdering.

4 Tema, problemstilling og prosjektplan 
Dei ulike studieprogramma har ulike løysingar for korleis prosjektplanen skal avviklast. 
Prosjektplanen ligg til grunn for masteroppgåva og skal godkjennast av rettleiar før arbeidet med oppgåva tar til. 
Studenten skal velje eit tema og ei problemstilling for masteroppgåva som er relevant for fagområdet, og i tråd med emneplanen for masteroppgåva. Temaet og problemstillinga blir utarbeida i samråd med rettleiar. 

5 Form 
Masteroppgåva skal utformast systematisk. Sjå “Søk og skriv”  for meir informasjon om utforming av større empiriske oppgåver og oppgåver bygd på IMRaD-modellen.
Læringsutbytta regulerer krava til masteroppgåva på høvesvis 30, 40 og 45 studiepoeng. Spesifikasjonar for den enkelte masteroppgåva går fram av emneplanen. Vi gjer her kort greie for dei tre vanlegaste formene; 
Monografi 
Masteroppgåva i form av monografi kan ha følgande struktur: 
· Samandrag og ev. forord 


· Introduksjon: Gjer greie for bakgrunn og grunngje val av tema. Dette inneber å gjere greie for relevant kunnskapsgrunnlag, kunnskapsgap og eventuelt teori (kan vere i eige kapittel) 
· Formål i form av hypotese(r), problemstilling eller forskingsspørsmål 
· Metode: Gjer greie for val av metode 
· Resultat 
· Diskusjon av resultat/funn og diskusjon av metodologiske styrkar og svakheiter. Implikasjonar for praksis og vidare forsking
· Konklusjon 
· Referansar
· Ev. vedlegg
Artikkelmanuskript 
Masteroppgåva i form av artikkelmanuskript kan ha følgande struktur:
Tittelside, forord, innhaldsliste, samandrag, artikkel med referansar og vedlegg. I forordet skal det følgje opplysningar om valt tidsskrift og forfattarrettleiing.
Masteroppgåva kan leverast som eit artikkelutkast utforma i tråd med forfattarrettleiinga til eit relevant vitskapeleg tidsskrift valt ut i samråd med rettleiar. Sjå emneplanen for eventuelle unntak. Artikkelen skal vere klar for oversending til det aktuelle tidsskriftet, med omsyn til fagleg innhald og form. Det er ikkje naudsynt å leggje ved eit brev til redaktøren. I masteroppgåveinnleveringa kan figurar og tabellar settast inn i artikkelen. 
Artikkelmanuskript med utdjuping 
Masteroppgåva i form av artikkelmanuskript med utdjuping kan ha følgande struktur:
Tittelside, forord, innhaldsliste, samandrag, artikkel med referansar og vedlegg, utdjuping med referansar og vedlegg. Artikkelen skal følgje retningslinjene som skissert for artikkelmanuskript. I forordet skal det følgje opplysningar om valt tidsskrift, forfattarrettleiing og kva delar av oppgåva studentane ynskjer å utdjupe. Utdjupinga skal vere ei meir inngåande utgreiing av, eller kritiske refleksjonar rundt eitt, eller fleire valde områder som det ikkje har vore rom for å utgreie i stor nok grad i artikkelen som til dømes kunnskapsgrunnlag, teoretisk grunnlag, metode eller resultat.

Språk i masteroppgåva 
Masteroppgåver skal i hovudsak skrivast på norsk med både norsk og engelsk samandrag, jf. Forskrift om studium og eksamen ved HVL § 11-21 tredje ledd, første punktum. Andre skandinaviske språk eller engelsk kan nyttast etter avtale med rettleiar, med mindre noko anna er fastsett i emneplanen. Masteroppgåver på andre språk enn 

norsk skal ha eit samandrag på norsk, jf. Forskrift om studium og eksamen ved HVL § 11-21, tredje ledd, andre punktum. Engelskspråklege mastergrader treng ikkje samandrag på norsk.

6 Innlevering 
Alle masteroppgåver skal leverast med HVL si forside, sjå nettsida for heimeeksamen og oppgåveskriving. Studentane skal berre bruke ei framside på masteroppgåva. Oppgåva må følgje kriteria for den valde oppgåveforma. For meir informasjon om utforming av oppgåva sjå nettsida: Tekniske retningslinjer for oppgåveskriving og i emneplanen for masteroppgåva.
Oppgåva skal leverast i WISEflow. Studenten må skrive inn tal ord på framsida i WISEflow før dei laster opp masteroppgåva si. Tittelen på oppgåva skal førast på vitnemålet, og studenten må sjølv registrere tittelen i StudentWeb. 
For å få publisert arbeidet i Norsk Vitenarkiv (NVA), kan studenten krysse av for publisering når oppgåva blir levert i WISEflow. Sjå meir om publisering under punkt 8. 
Innleveringsfrist
Dei gjeldande fristane for innevering  av masteroppgåva går fram av nettsida Bachelor- og masteroppgåver.
Innleveringsfrist kjem fram i Studentweb. Om masteroppgåva ikkje blir levert innan fristen, utan at dette er avtalt og godkjent av instituttet på førehand, vil oppgåva bli registrert som «ikkje møtt», jf. Forskrift om studium og eksamen ved HVL § 11-16 andre ledd.

7 Sensur og eksamen 
Det skal oppnemnast to sensorar på masteroppgåve, og minst ein av sensorane skal vere ekstern, jf.  Forskrift om studium og eksamen ved HVL § 13-3 fjerde ledd, bokstav a, første punktum. Sensor kan ikkje ha vore rettleiar på masteroppgåva, jf. andre punktum. 
Ved fakultetet bør minst éin av sensorane ha førstestillingskompetanse. Instituttet skal sørge for at sensurfristen på inntil 6 veker vert halden.

Vurdering av masteroppgåva
Masteroppgåva blir vurdert ut frå skriftleg arbeid som kan kombinerast med munnleg 

vurdering enten som justerande munnleg eller ein deleksamen, jf. forskrift om studium og eksamen ved Høgskulen på Vestlandet - Kapittel 9. Vurdering - Lovdata. Vurderingsform framgår av emneplan.  
Ikkje bestått masteroppgåve 
Ved karakteren F (ikkje bestått), kan ei ny eller omarbeida oppgåve med vesentlege endringar leverast til sensur éin ytterlegare gong, jf. Forskrift om studium og eksamen ved HVL § 11-19a.
Assisterande instituttleiar avgjer kor mykje rettleiing studenten har krav på ved omarbeiding (inntil 3 rettleiingstimar). 

8 Publisering 
Dersom det er aktuelt å publisere data i vitskapleg tidsskrift etter godkjenning av masterarbeidet må det ikkje kryssast i WISEFlow for publisering i Nasjonalt Vitenarkiv.
Oppgåver som er bestått, og som ikkje skal publiserast i vitskaplege tidsskrift kan leggjast ut i NVA.  Dette bør avklarast med hovudrettleiar før innlevering av masterarbeidet i WISEFlow. For meir informasjon om avtalevilkår ved publisering finn du på HVL sine nettsider om Publisering av oppgåver og Avtalevilkår for publisering i Nasjonalt vitenarkiv. Studentar som har utarbeidd masteroppgåva i samarbeid med spesialist- eller kommunehelsetenesta inklusiv dataregistrer, må krysse av for dette i WISEflow under: Er masteroppgaven skrevet ved bedrift/virksomhet i næringsliv eller offentlig sektor? Namn på institusjonen må skrivast inn. Høgskulen må rapportere samarbeid om masteroppgåva til Kunnskapsdepartementet. 

9 Opphavsrett 
Studenten har i utgangspunktet opphavsrett til masteroppgåva. Opphavsretten gir einerett til å råde over åndsverket, jf. åndsverkloven § 3. Rettleiaren har ansvar for at avtalen om eigarskap av data er diskutert og avtalt før arbeidet med masteroppgåva startar opp. 
Der studentar deltek i forskingsprosjekt, skal ein i rettleiingskontrakten avklara rettigheiter knytte til publisering. Dette inkluderer også samarbeid om data etter at masteroppgåva er levert. Er det andre enn studenten som eig data som masteroppgåva er basert på, gjeld andre reglar.

2

image1.jpg
Hogskulen
paVestlandet




